
Abstrak tesis yang dikemukakan kepada Senat Universiti Putra Malaysia sebagai 
memenuhi keperluan untuk ijazah Master Sastera 

PENGUASAAN IMBUHAN DALAM KALANGAN MURID BUKAN MELAYU 

Oleh 

AMIRRA SHAZREENA BINTI AMINUL RAZIN 

Januari 2019 

Pengerusi : Profesor Vijayaletchumy Subramaniam, PhD  
Fakulti : Bahasa Moden dan Komunikasi 

Kajian ini memfokuskan penguasaan imbuhan awalan dan akhiran dalam kalangan 
murid bukan Melayu. Objektif kajian ini adalah untuk mengenal pasti kesilapan 
imbuhan awalan dan akhiran yang dilakukan oleh murid SJK(T) berdasarkan Teori 
Analisis Kesilapan Corder (1973), menjelaskan faktor masalah penguasaan imbuhan 
dalam kalangan murid SJK(T) dan menghasilkan modul untuk memantapkan 
penguasaan imbuhan dalam kalangan murid SJK(T) menggunakan pendekatan DDR. 
Pendekatan Penyelidikan Reka bentuk dan Pembangunan (DDR) dan Teori Analisis 
Kesilapan Corder (1973) digunakan sebagai landasan kajian ini. Penyelidikan ini 
menggunakan kaedah pemerhatian, temu bual dan tinjauan lapangan. Alat yang 
digunakan dalam kajian ini ialah ujian penilaian kemahiran imbuhan dan soal selidik. 
Pengkaji telah memilih 15 imbuhan awalan dan 15 imbuhan akhiran dalam membina 
soalan untuk diuji dalam kalangan 69 orang responden, iaitu murid darjah lima. Data 
dianalisis secara kuantitatif dan kualitatif. Dapatan kajian menunjukkan bahawa 
Analisis Kesalahan imbuhan awalan yang paling banyak dilakukan oleh murid 
berasaskan Teori Analisis Kesalahan Corder (1973)  ialah penambahan unsur yang 
tidak perlu, iaitu sebanyak 60% dan kesalahan dalam imbuhan akhiran yang paling 
banyak dilakukan murid ialah pemilihan unsur yang tidak tepat, iaitu sebanyak 69% 
kesalahan. Berdasarkan maklumat tersebut, dapat diketahui jenis kesalahan yang 
banyak dilakukan oleh murid dalam pengimbuhan untuk memudahkan 
penambahbaikan dibuat. Selain itu,  faktor yang mempengaruhi penguasaan imbuhan 
murid SJKT yang telah ditemui dalam kajian ini ialah pengaruh bahasa ibunda guru, 
faktor sikap ibu bapa di sekolah, faktor persekitaran, faktor gaya pengajaran dari segi 
masa, faktor pengaruh bahasa ibunda murid, faktor sikap murid serta faktor sikap ibu 
bapa. Maka, Modul Celik Imbuhan didirikan untuk membantu guru dan murid 
memantapkan imbuhan mereka menggunakan Teknik Mnemonik, iaitu Teknik 
akrostik dan kata kunci bagi memudahkan murid untuk mengenal pasti huruf yang 
berkaitan dan huruf yang perlu digugurkan setelah berlaku pengimbuhan dengan 
mudah dan cepat. Modul ini didirikan melalui Pendekatan Penyelidikan Rekabentuk 
dan Pembangunan (DDR) iaitu satu konsep penyelidikan yang membangunkan 
sesuatu kajian dengan teratur dan sistematik.

Abstract of thesis presented to the Senate of Universiti Putra Malaysia in fulfilment 
of the requirement for the degree of Master of Arts 

MASTERY OF PREFIXES AND SUFFIXES AMONG NON MALAY 
STUDENTS 

By

AMIRRA SHAZREENA BINTI AMINUL RAZIN 

January 2019 

Chairman : Professor Vijayaletchumy Subramaniam, PhD 
Faculty : Modern Languages and Communication 

This study focuses on studying the mastery of prefixes and suffixes among non Malay 
students. The objectives of this study  are  to identify the types of prefix and suffix 
errors as described in the Theory of Error Analysis by Corder (1973), to discuss the  
factors of incompetencies among pupils of SJKT in learning prefixes and suffixes 
and to develop a module to assist them in learning prefixes and suffixes using the 
Remuneration Module. Design and Development Research (DDR) and Theory of 
Error Analysis by Corder (1973) are used as a platform for this study. The research 
involved methodologies based on observation, interviews and field study. The tools 
used for this study are remuneration assessment test and questionnaire. The researcher 
selected 15 prefixes and 15 suffixes in itemizing questions which were  later used to 
test 50 year five students  as  respondents. The data were analyzed quantitatively and 
qualitatively. The outcome revealed the highest types of errors described in the 
Theory of Error Analysis by Corder (1973) in prefix, is addition of unnecessary 
elements with 60% mistakes and in suffix, is wrong selection of elements with 69% 
mistakes. Based on the information obtained, types of errors were identified so 
improvements can easily be made. Besides that, factors identified to be influencing 
pupils’ incompetencies in mastering prefixes and suffixes include teachers’ mother 
tongue, parents’ behavior at school, environment, teaching skill in terms of time, pupils’ 
attitude and parents’ attitude. Therefore, Remuneration Module was built to help 
teachers and pupils in the mastery of remuneration by using mnemonic techniques 
which are acrostic techniques and keywords  to ease the pupils in recognizing quickly 
the letters that are relevant or irrelevant in remuneration process. This module was 
built with Design and Development Research (DDR) as one of the research concepts 
that are systematic and organized. 

Key words: Malay language, Indian pupils, prefix, suffix, National Type Tamil 
Primary School (SJKT) 

BAB 1 

PENDAHULUAN 

Latar belakang kajian 

Bahasa Melayu menjadi bahasa pengantar ilmu dalam bidang pendidikan negara, dalam 
perlembagaan Persekutuan Tanah Melayu juga menyatakan bahawa bahasa Melayu 
menjadi bahasa yang berdaulat seterusnya menjadi bahasa rasmi negara dan bahasa 
pengantar di sekolah dan institusi pengajian tinggi yang telah termaktub dalam 
Perlembagaan Persekutuan Tanah Melayu pada 1992 dalam perkara 152 yang 
menyatakan bahawa bahasa kebangsaan merupakan bahasa Melayu dan apa-apa 
penulisan hendaklah ditulis dalam bahasa Melayu dengan apa-apa jenis tulisan seperti 
yang diperintahkan dalam undang-undang parlimen.  

Menurut Awang Sariyan (2004), pada 1957, iaitu sejak merdeka lagi bahasa Melayu 
telah diumumkan sebagai bahasa rasmi, bahasa kebangsaan negara dan bahasa 
pengantar ilmu dalam negara. Pewartaan bahasa Melayu sebagai bahasa kebangsaan 
dan bahasa rasmi terdapat dalam Perlembagaan Persekutuan, pewartaan bahasa Melayu 
sebagai bahasa pengantar ilmu telah tertulis dalam akta pendidikan pada 1996 dan 
dalam akta bahasa kebangsaan pada 1967 telah menjadikan bahasa Melayu sebagai 
bahasa rasmi negara. Sesuai dengan kedudukannya dan mempunyai nilai yang tinggi 
dalam negara, mata pelajaran Bahasa Melayu telah diwajibkan untuk lulus bagi 
kelayakan mendapat sijil khususnya dalam peperiksaan Sijil Persekolahan Malaysia 
(SPM) agar dapat meneruskan pengajian ke peringkat yang lebih tinggi atau menceburi 
bidang pekerjaan yang baik. 

Matlamat Pengajaran bahasa Melayu di sekolah rendah 

Bahasa Melayu merupakan alat perpaduan dan perhubungan antara kaum di negara ini 
(Abd.Aziz Abd.Talib, 2000) Bahasa Melayu juga diberikan status dan peranan yang 
penting menjadikan matlamat pengajaran bahasa Melayu berhubung kait. Secara 
umumnya, matlamat pengajaran bahasa Melayu di sekolah rendah bermatlamat jangka 
pendek yang perlu dilanjutkan ke peringkat sekolah menengah. Antara matlamat utama 
pengajaran bahasa Melayu sekolah rendah ialah memberikan asas yang kukuh dalam 
kemahiran mata pelajaran bahasa Melayu seperti membaca, menulis, bertutur dan 
mendengar. Dalam pada itu, matlamat pengajaran bahasa Melayu sekolah rendah juga 
memberikan asas yang kukuh dalam pelbagai aspek bahasa Melayu seperti tatabahasa, 
kosa kata, sistem ejaan dan pelbagai lagi. 

Kurikulum Standard Sekolah Rendah 

Pelan Pembangunan Pendidikan Malaysia (PPPM) 2013 hingga 2025 memberikan 
saranan agar KSSR pada 2011 yang telah dilaksanakan supaya disemak semula dengan 



© C
OPYRIG

HT U
PM

2 
 

menambahkan penekanan dalam penguasaan kemahiran abad ke-21, iaitu pemikiran 
kritis, kreatif dan inovatif serta penyelesaian masalah dan dari segi aspek 
kepemimpinan untuk membolehkan murid bersaing pada peringkat antarabangsa. 
Dalam pada itu, Kurikulum Standard Sekolah Rendah (KSSR) dalam semakan 2017 
merupakan Kurikulum Kebangsaan yang digunakan oleh semua sekolah rendah di 
Malaysia dalam Sistem Pendidikan Kebangsaan dan perlaksaan KSSR ini berpandukan 
DSKP, iaitu Dokumen Standard Kurikulum. 

Prinsip KSSR 

Kurikulum Standard Sekolah Rendah berpegang kepada prinsip berikut: 

Pendekatan Bersepadu  

Tumpuan utama diberikan kepada pendekatan bersepadu. Unsur pengetahuan, 
kemahiran dan nilai digabungkan supaya wujud kesepaduan dari segi intelek, rohani, 
emosi, jasmani dan sosial. 

Perkembangan Individu Secara Menyeluruh  

KSSR digubal untuk memastikan bahawa semua mata pelajaran berperanan untuk 
memenuhi keperluan intelek, rohani, emosi, jasmani dan sosial. Setiap potensi murid 
dikembangkan secara bersepadu.  

Pendidikan Saksama untuk Semua Murid  

KSSR memberikan peluang yang luas dan saksama kepada semua murid untuk 
mendapatkan ilmu pengetahuan dan kemahiran yang menyeluruh dan seimbang.  

Pendidikan Seumur Hidup  

KSSR menyediakan pengetahuan dan kemahiran yang diperlukan oleh semua murid 
sebagai asas untuk menghadapi cabaran kehidupan seharian dan pendidikan sepanjang 
hayat. 

Mata pelajaran Bahasa Melayu dan peruntukan masa minimum jam setahun 
KSSR  

Mata pelajaran Bahasa Melayu tahap satu di SJK(T) diperuntukkan minimum 160 jam 
setahun berbanding dengan SK 192 jam setahun. Manakala tahap dua mata pelajaran 
Bahasa Melayu ialah sebanyak 128 jam setahun di SJK(T) dan 160 jam di SK. 

Skop penguasaan imbuhan dalam Dokumen Standard Kurikulum Pentaksiran 

Selain itu, dalam standard kajian bahasa Melayu 2017 dari aspek tatabahasa 
menyatakan bahawa murid tahun 1 SJK perlu memahami, mengenal pasti dan 
menggunakan kata terbitan mengikut konteks dan menguasai kata berimbuhan awalan. 
Tahun 2 pula memahami dan menggunakan kata mengikut konteks juga kata 
berimbuhan awalan. Tahun 3 perlu memahami dan menggunakan kata mengikut 
konteks seperti kata berimbuhan awal dan kata berimbuhan akhiran. Tahun 4 pula 
memahami dan menggunakan kata berimbuhan mengikut konteks seperti kata terbitan 
imbuhan awalan, imbuhan apitan imbuhan akhiran dan sisipan. Tahun 5 pula 
memahami dan menggunakan kata berimbuhan mengikut konteks seperti kata terbitan 
imbuhan awalan, imbuhan akhiran, imbuhan apitan dan imbuhan pinjaman serta yang 
terakhir sekali tahun 6 murid perlu memahami dan menguasai semua kata berimbuhan 
seperti imbuhan awalan, imbuhan akhiran, imbuhan apitan imbuhan sisipan dan 
imbuhan pinjaman. Kajian ini akan mengukur penguasaan murid mengikut standard 
yang telah ditetapkan dalam Dokumen Standard Kurikulum dan Pentaksiran (DSKP), 
terutamanya murid tahun 5 yang menjadi responden dalam kajian ini. Berdasarkan 
Dokumen Standard Kurikulum Pentaksiran yang telah ditetapkan oleh KPM 
menunjukkan bahawa murid pada tahun 1 dan tahun 2 seharusnya memahami imbuhan 
awalan, murid tahun 3 memahami imbuhan awalan dan akhiran, pada tahun 4 dan 5 
perlu memahami imbuhan awalan, imbuhan apitan imbuhan akhiran dan sisipan serta 
murid tahun 6 perlu menguasai semua jenis imbuhan iaitu imbuhan awalan, imbuhan 
akhiran, imbuhan apitan, imbuhan sisipan dan imbuhan pinjaman. 

Permasalahan kajian  

Berdasarkan Gred Purata Mata Pelajaran (GPMP) yang telah dikeluarkan oleh 
Kementerian Pendidikan Malaysia pada tahun 2016, jurang prestasi keputusan UPSR 
SJK dalam kertas penulisan bahasa Melayu berbanding dengan SK yang telah 
dicatatkan dalam peperiksaan UPSR 2016 menunjukkan keputusan Bahasa Melayu di 
SK dalam GPMP sebanyak 2.55 berbanding dengan Bahasa Melayu Penulisan SJK 
sebanyak 2.99. Dalam pada itu, peratusan murid gagal dalam Bahasa Melayu di SJK 
juga lebih ramai iaitu 18.2% berbanding dengan SK hanya seramai 6.1% murid yang 
gagal. Analisis ini jelas menunjukkan bahawa peratusan kegagalan dan jurang 
peratusan Bahasa Melayu antara SK dengan SJK hampir tiga kali ganda, terutamanya 
dalam peratusan kegagalan murid dalam kertas Bahasa Melayu penulisan. Menurut Teo 
Kok Seong, Murid SJKT dan SJKC gagal bertutur dan menguasai bahasa Melayu 
disebabkan sistem pembelajaran bahasa Melayu di sekolah tidak berjaya. (Berita 
Harian, 2014). Di samping itu, melalui kajian penskoran UPSR yang telah dijalankan, 
ramai murid membuat kesalahan dalam tanda baca dan ejaan. Menurut Noor Zila 
(2015), kesalahan ejaan yang banyak dilakukan oleh murid ialah pengimbuhan. Hal ini 
menunjukkan bahawa penguasaan imbuhan perlu ditangani dengan segera kerana topik 
imbuhan merupakan tunjang tatabahasa bagi murid terutamanya dalam bidang 
pengimbuhan kata kerja dan kata nama yang mempengaruhi murid dalam menjawab 
peperiksaan.  Permasalahan ini juga dapat dibuktikan melalui kajian rintis yang telah 
dijalankan di SJK(T) (FES) Serdang melibatkan 44 orang murid cemerlang tahun 5 
yang bakal menduduki peperiksaan UPSR. Kajian rintis mendapati bahawa hanya 
seorang murid mendapat markah penuh, iaitu betul 10 dalam imbuhan awalan dan 
imbuhan akhiran hanya seorang murid yang mendapat markah 9 dari 10 markah dan 
jumlah keseluruhan 78% murid tidak menguasai imbuhan awalan dan 80% murid tidak 

menguasai imbuhan akhiran.  Kajian rintis ini menyimpulkan bahawa penguasaan 
murid terhadap imbuhan adalah sangat lemah dan sangat membimbangkan.  

Dalam pada itu, faktor buku teks yang tidak memfokuskan cara pengimbuhan dengan 
betul menyebabkan kesukaran murid untuk memahami topik imbuhan. Menurut Mohd 
Nazri et al. (2014) buku teks tidak diuji kesahan dan kebolehpercayaannya mengikut 
setiap elemen yang telah ditetapkan dalam transformasi bentuk pentaksiran dan 
penilaian dalam buku teks. Selain itu juga, kajian mata pelajaran Bahasa Melayu yang 
memfokuskan permasalahan imbuhan juga kurang dijalankan, seperti kajian yang 
dijalankan oleh Wong Shia Ho (2015) tentang tatabahasa dan ejaan dalam buku teks 
Geografi tingkatan satu yang mendapati bahawa terdapat kesalahan morfologi, sintaksis 
dan ejaan dalam buku teks.  Dalam pada itu juga, kajian tentang mata pelajaran Bahasa 
Melayu dalam kalangan murid India kurang dijalankan dan kebanyakan kajian hanya 
memfokuskan murid Cina dan penutur lain sahaja seperti kajian yang dijalankan oleh 
Zamri Mahamod et.al  (2017) tentang sikap dan pandangan murid Cina terhadap 
bahasa Melayu serta Dayang Sufilkawany Ujai dan Wan Muna Ruzanna Wan 
Muhammad (2017) yang mengkaji faktor pembelajaran bahasa Melayu sebagai bahasa 
kedua murid Iban dan yang terakhir Chee Hwa Ooi dan Vijayaletchumi Subramaniam 
(2016) dalam kajiannya tentang tahap motivasi murid Cina SJKC dalam mempelajari 
bahasa Melayu. Lompang ini telah menyebabkan kajian tentang penguasaan imbuhan 
murid SJK(T) dijalankan. 

Objektif kajian  

Objektif kajian ini adalah seperti yang berikut: 

1. Mengenal pasti kesilapan imbuhan awalan dan akhiran yang 
dilakukan dalam kalangan murid SJK(T). 

2. Menjelaskan faktor masalah penguasaan imbuhan dalam kalangan 
murid SJK(T). 

3. Menghasilkan modul untuk memantapkan penguasaan imbuhan 
dalam kalangan murid SJK(T) menggunakan pendekatan DDR. 

Persoalan kajian 

1. Apakah kesilapan imbuhan awalan dan akhiran yang dilakukan oleh 
murid-murid SJK(T)? 

2. Apakah faktor masalah penguasaan imbuhan kalangan murid SJK(T) 
berlaku? 

3. Apakah jenis modul yang boleh dibangunkan untuk memantapkan 
penguasaan imbuhan dalam kalangan murid SJK(T) dengan 
menggunakan pendekatan DDR? 

Batasan kajian 

Sampel kajian dibataskan kepada murid bukan penutur jati bahasa Melayu, iaitu lima 
puluh orang murid India yang sedang berada pada tahun lima Sekolah Jenis 

Kebangsaan Tamil FES Serdang, Selangor. Murid India tersebut menggunakan dan 
mempelajari bahasa Melayu sebagai bahasa kedua dalam kehidupan seharian mereka. 
Murid bumiputera dan murid Melayu tidak melibatkan diri dalam kajian ini. Di 
samping itu, ibu bapa murid India yang berkahwin campur tidak terlibat dalam kajian 
ini. Ujian penilaian khas bahasa Melayu digunakan dalam menganalisis penguasaan 
murid terhadap imbuhan awalan dan akhiran. Ujian ini menguji 69 orang murid India 
yang menggunakan bahasa Melayu sebagai bahasa kedua di SJK(T) FES Serdang. 

Antara batasan kajian yang telah ditetapkan oleh pengkaji dalam objektif satu ialah 
kesilapan imbuhan murid SJK(T) akan dianalisis menggunakan Teori Analisis 
Kesilapan Corder (1973) yang terdiri daripada empat kesilapan bahasa yang dilakukan 
iaitu pengguguran unsur yang perlu, penambahan unsur yang tidak perlu, pemilihan 
unsur yang tidak tepat dan penyusunan unsur yang salah. Selain itu, imbuhan yang 
telibat ialah imbuhan awalan kata kerja meN- dan imbuhan akhiran kata nama -an dan 
imbuhan akhiran kata kerja -kan.  

Objektif dua pula telah dibataskan mengikut beberapa faktor yang telah ditetapkan 
dalam borang soal selidik guru dan borang soal selidik murid. Faktor yang ditetapkan 
ini telah diambil daripada Model Psikologi Sosial Gardner (1985) yang terdiri daripada 
elemen kecenderungan etnosentrik, sikap komuniti lain, orientasi pembelajaran dan 
motivasi. Soal selidik ini telah diagihkan kepada 10 orang guru bahasa Melayu dan 69 
orang murid India SJK(T) FES Serdang. Faktor yang mempengaruhi kesilapan 
imbuhan dalam soal selidik murid telah dibahagikan dan dihuraikan kepada lima 
bahagian berdasarkan Model Psikologi Sosial Gardner (1985), iaitu faktor pengaruh 
bahasa ibunda murid, faktor sikap murid, faktor sikap ibu bapa di rumah, faktor 
persekitaran murid dan faktor gaya pembelajaran murid. Selain itu, soal selidik guru 
pula telah dibahagikan  kepada faktor pengaruh bahasa ibunda guru, faktor sikap murid 
di sekolah, faktor sikap ibu bapa di sekolah, faktor persekitaran di sekolah dan faktor 
gaya pengajaran daripada segi masa.

Objektif tiga pula pengkaji telah membataskan dalam menghasilkan modul melalui 
Pendekatan Penyelidikan Reka bentuk dan Pembangunan (DDR). Pendekatan 
Penyelidikan Reka bentuk dan Pembangunan (DDR) merupakan satu konsep 
penyelidikan yang membangunkan sesuatu kajian dengan teratur dan sistematik. 
Pendekatan Penyelidikan Reka bentuk dan Pembangunan (DDR) ini meliputi empat 
fasa, iaitu bagi fasa pertama merupakan fasa analisis keperluan, fasa kedua merupakan 
fasa reka bentuk, fasa ketiga sebagai fasa pembangunan dan fasa yang terakhir, iaitu 
fasa keempat sebagai fasa penilaian, iaitu pengujian kebolehgunaan.

Kepentingan kajian 

Antara kepentingan kajian ini ialah bahasa Melayu dapat disebar luaskan dalam 
sekolah kebangsaan atau sekolah jenis kebangsaan. Hal ini adalah kerana kajian 
mengenai imbuhan yang dijalankan pengkaji dapat membantu penguasaan bahasa 
Melayu SK dan SJK serta dijadikan sumber rujukan oleh tenaga pengajar dan 
masyarakat dalam mendalami kesilapan bahasa yang dilakukan terutamanya dalam 
kesilapan pengimbuhan. Selain itu, melalui kajian imbuhan dan awalan ini, 

pendokumentasian tentang kajian imbuhan awalan dan akhiran dapat dijadikan sebagai 
panduan pengajaran dan pembelajaran. 

Guru-guru Bahasa Melayu 

Melalui dapatan kajian ini, ilmu bahasa Melayu terutamanya dalam bidang linguistik 
dapat dikongsi dan diperluas terutamanya dalam kalangan guru SJK(T). Hal ini adalah 
kerana bahasa Melayu merupakan bahasa ilmu serta bahasa perpaduan yang perlu 
dipertahankan serta dikuasai oleh setiap lapisan masyarakat. Selain itu, guru-guru juga 
merupakan medium penting dalam penyampaian ilmu dan mata pelajaran bahasa 
Melayu kerana murid-murid yang menjadikan bahasa Melayu sebagai bahasa kedua 
hanya mengharapkan dan bergantung kepada guru-guru di sekolah semata-mata.

Ibu bapa dan masyarakat 

Kepentingan kajian ini juga ialah untuk memberikan kesedaran kepada ibu bapa dan 
masyarakat. Hal ini adalah kerana penguasaan bahasa murid-murid juga adalah bermula 
dari rumah seterusnya tanggungjawab bersama untuk memastikan bahawa murid-murid 
menguasai bahasa Melayu seterusnya penguasaan imbuhan. Penguasaan imbuhan juga 
amat penting untuk memastikan bahawa kejayaan murid dalam UPSR cemerlang 
kerana imbuhan merupakan tunjang untuk membina sebuah ayat dalam karangan 
mereka, iaitu dalam kertas dua bahasa Melayu UPSR.

Murid-murid 

Melalui kajian ini, murid-murid dapat membuat refleksi dalam penguasaan imbuhan 
mereka terhadap kajian yang telah dijalankan. Dalam pada itu, mereka akan 
meningkatkan lagi usaha dan meningkatkan penguasaan imbuhan kata nama dan kata 
kerja mereka. Di samping itu, dapatan kajian juga akan memberikan kesedaran kepada 
mereka tentang pentingnya penguasaan imbuhan dalam bahasa Melayu. Hal ini akan 
membantu murid mengesan kekurangan jenis imbuhan mereka seterusnya 
meningkatkan prestasi tahap imbuhan masing-masing. Penguasaan imbuhan mereka 
juga akan dipertingkatkan untuk memberikan persediaan kepada murid-murid untuk 
menjawab peperiksaan UPSR. 

Definisi operasional 

Penguasaan imbuhan  

Kajian ini akan menekankan penguasaan imbuhan awalan kata kerja dan akhiran kata 
nama murid SJK(T) yang menjadikan bahasa Melayu sebagai bahasa kedua. Menurut 
Krashen (1981), dua cara untuk memupuk penguasaan bahasa Melayu sebagai bahasa 
kedua ialah pemerolehan dan pembelajaran bahasa. Dalam pada itu, menurut Chomsky 
(1980), penguasaan bermaksud kemahiran seseorang dalam menggunakan bahasa dan 
tidak diukur dalam kecekapan tatabahasa sahaja.  

Seterusnya, kajian ini akan meliputi imbuhan awalan meN- serta imbuhan akhiran -an 
dan -kan. Imbuhan merupakan sesuatu unit bahasa yang tertentu dan ditambahkan pada 
bentuk lain dan berlaku perubahan makna sesuatu nahu (Nik Safiah Karim et.al, 2015). 
Imbuhan awalan meN- pula merupakan imbuhan awalan yang membentuk kata kerja 
aktif iaitu transitif atau tidak transitif.  Selain itu, Imbuhan awalan meN- menurut Nik
Safiah Karim et.al (2015), terdiri daripada empat varian iaitu imbuhan awalan me-,
mem-, men- dan juga meng-. Namun, menurut Asmah Haji Omar (2009) terdapat enam 
varian imbuhan awalan meN- iaitu me-, mem-, men-, meng-, meny- dan menge-.

Dalam pada itu juga, imbuhan akhiran -kan ialah imbuhan yang membentuk kata kerja 
transitif. Imbuhan akhiran juga mempunyai beberapa fungsi iaitu sebagai kata ganti 
nama orang pertama dan orang kedua, membuat sesuatu untuk orang lain atau sebagai 
ayat suruhan. Jenis golongan kata yang boleh bergabung dengan imbuhan akhiran -kan 
ialah kata kerja, kata nama, kata adjektif dan beberapa kata tugas boleh bergabung 
dengan imbuhan akhiran -kan bagi membentuk satu kata kerja. 

Akhir sekali, imbuhan akhiran -an ialah satu pembentukan kata nama yang terdiri 
daripada kata kerja, kata nama dan kata adjektif. Selain itu, imbuhan akhiran -an
mempunyai banyak fungsi seperti pekerjaan atau hasil daripada sesuatu pekerjaan, 
kawasan atau bidang yang luas, orang atau haiwan yang menjadi penderita sesuatu 
kerja, membawa makna sesuatu yang banyak, perkara atau benda yang menjadi sesuatu 
penderita pekerja, sesuatu yang menerangkan sesuatu yang terkandung dalam kata 
dasar dan sebagai satu ukuran atau kiraan. Melalui kajian ini, pengkaji hanya 
memfokuskan imbuhan akhiran -an yang bergabung dengan kata dasar daripada kata 
kerja seterusnya bertukar menjadi kata nama.

